
Ибрагимов Рахмон Зиёдуллаевич 
ЎзР ФА Миллий археология маркази 

кичик илмий ходими 
 

ТОШКЕНТ ВОҲАСИ СЎНГГИ БРОНЗА ДАВРИ ТАРИХИ ТИЗИМИДА: ДАФН 
УДУМИ ВА МИГРАЦИЯ МАСАЛАЛАРИ 

 
Аннотация. Маълумки, бронза даврида Евросиёнинг шимолий дашт ҳудудида иқлим куруқлашиб 

борган. Иқлим ўзгаришлар натижасида бу ерда яшаган Андроново маданияти аҳолисининг бир қисми 
минтақанинг жанубига кўчишига олиб келган. Мақолада Тошкент воҳаси ерларида аниқланган бронза 
даври Андроново маданиятига оид археологик ёдгорликлар, хусусан, маконлар, қабр иншоотлари ва 
тасодифий топилмалар умумлаштирилиб, улар таҳлил қилинди. Асосий эътибор кўпроқ қабр 
ёдгорликлари, дафн қилиш усулларига ва улардан топилган моддий ашёларнинг хусусиятини ўрганишга 
қаратилди. Марҳумларни кремация одати бўйича дафн қилиш усули ва икки четида конуссимон шохчали 
билакузук намуналарини ўрганиш асосида чорвадор аҳолининг миграцияси йўнашлари аниқланди. 
Шунингдек, Тошкент воҳаси ҳудудида бронза даврида яшаган чорвадор аҳолининг турмуш тарзи, 
ижтимоий-иқтисодий ва маданий ҳаёти билан боғлиқ масалаларига ҳам ойдинлик киритилди. 

Калит сўзлар: Тошкент воҳаси, бронза даври, Андроново маданияти, чорвадорлар жамоаси 

 
 

Ibragimov Raxmon Ziyodullaevich 
Academy of Sciences of the Republic of Uzbekistan  
National Archaeological Center, junior researcher 

 
TASHKENT OASIS IN THE SYSTEM OF THE HISTORY OF THE LATE BRONZE AGE: 

FUNERAL RITUALS AND ISSUES OF MIGRATION 
 
Abstract. It is known that during the Bronze Age a drying process took place in the northern steppe zones 

of Eurasia climate. As a result of the arid climate, the inhabitants of the Andronovo culture were forced to move to 
the south of Central Asia. The article summarizes and analyzes archaeological sites of the Andronovo culture of 
the Late Bronze Age, in particular sites, burial structures and random finds discovered in the territories of the 
Tashkent oasis. The main attention was paid to studying the features of burial structures , the method of burial 
and accompanying material materials. Based on the method of burying the dead according to the custom of 
cremation and the study of samples of bracelets with conical ends, the directions of migration of the pastoral 
population were determined . Issues related to the life, socio-economic and cultural life of the pastoral population 
living in the Bronze Age on the territory of the Tashkent oasis were also clarified. 

Keywords: Tashkent oasis, Bronze Age, Andronovo culture, nomads. 

ТАШКЕНТСКИЙ ОАЗИС В СИСТЕМЕ ИСТОРИИ  ПОЗДНЕБРОНЗОВОГО ВЕКА: 
ПОГРЕБАЛЬНЫЕ ОБРЯДЫ И ВОПРОСЫ МИГРАЦИЯ 

 
Аннотация. Известно, что в эпохе бронзы в северных степных зонах Евразии происходит процесс 

аридизация климата. В результате засушливого климата жители андроновской культуры были 
вынуждены переселиться на юг Средней Азии. В статье обобщены и проанализированы археологические 
памятники, андроновской культуры поздней бронзы, в частности стоянки, погребальные сооружения и 
случайные находки, обнаруженные на территориях Ташкентского оазиса. Основное внимание уделялось 
на изучение особенности могильных сооружений, способ захоронения и сопроводительных 
вещественных материалов. На основе способа захоронения умерших по обычаю кремации и изучения 
образцов браслетов с коническими завершениями определены направления миграции скотоводческого 
населения. А также были выяснены вопросы, связанные с бытом, социально-экономической и культурной 
жизнью скотоводческого населения, живущего в эпоху бронзы на территории Ташкентского оазиса. 

Ключевые слова: Ташкентский оазис, бронзовый век, андроновская культура, пастырская община. 

 
DOI: https://doi.org/10.47390/SP1342V3I12.1Y2023N31   

 

Кириш. Марказий Осиё бронза даври тарихи муҳим ижтимоий-иқтисодий ва 

маданий жараёнларнинг кечиши билан тавсифланади. Бу даврда минтақанининг 

жанубий ўлкаларида илк шаҳар марказлари ривожланиб, унинг негизида 

ихтисослашган ишлаб чиқарувчи хўжалик, ижтимоий табақаланиш ва мулкий 

тенгсизлининг чуқурлашиши ҳамда дастлабки давлатчилик шаклларининг намоён 

бўлиш жараёни кузатилади. Минтақанинг шимолий қисмида эса чорвачилик етакчи 

бўлган ишлаб чиқариш хўжалик шаклини юритган маданиятлар фаолият юритган. 

Шунингдек, уларнинг чорвадорлар жамиятида стратификация жараёни ҳам 

чуқурлашган. 

Евросиёнинг шимолий дашт ҳудудларида аҳоли сонининг ўсиб бориши, табиий 

ландшафтидан нотўғри фойдаланиш, сув ҳавзаларининг тортилиб бориши ва бошқа 

антропоген таъсирлар натижасида минтақада мил. авв. II минг йилликда қурғоқчилик 

кучайиб, иқлимнинг ўзгаришига сабаб бўлган. Натижада дарё ҳавзаларида деҳқончилик 

хўжалиги кескин қисқариб кетган. Бу жараён ўз навбатида мазкур ҳудудда ҳукмрон 

бўлган деҳқончилик-чорвачилик хўжалигини юритган аҳолининг янги хўжалик тури – 

кўчманчи чорвачиликга ўтишларига олиб келган. Дашт ҳудудларда мил. авв. II минг 

йилликнинг бошларида кўчманчи чорвачилик тараққиётида йилқичиликнинг 

аҳамияти ўсиб борган. Евросиёнинг бепоён даштларда йилқилардан улов сифатида 

фойдаланишнинг бошланиши ва отлиқ қўшинларнинг пайдо бўлиши кенг ҳудудда 

яшаган қабилалар, халқлар ва давлатлар ўртасида иқтисодий, маданий алоқаларнинг 

кучайишини таъминлаган. 

Чорвадор аҳоли йилқи, кичик ва йирик шохли чорва молларни боқишган. 

Уларнинг асосий озиқ-овқати гўшт ва сут маҳсулотларини ташкил этиб, доимий яшаш 

манзилларига эга бўлмаган ва кенг кўламдаги ҳудудда кўчиб юриш учун мўлжалланган 

тез қуриш, йиғиш мумкин бўлган чодир ва ўтовларда яшашган. Археологик 

маълумотларнинг гувоҳлик беришига қараганда бу ердаги чорвадор аҳоли кўчманчи, 

ярим кўчманчи ва ўтроқ ҳаёт тарзини юритган. 

Дашт ҳудудларида чорва моллари сонининг кўпайиши мулкий тенгсизлик, 

ижтимоий табақаланиш жараёнининг вужудга келишига олиб келган ва товар 

айрибошлашни келтириб чиқарган. Аста-секин аравадан фойдаланишнинг кенгайиб 

бориши, йилқичиликнинг тараққий этиши ва отдан улов сифатида фойдаланиш 

https://doi.org/10.47390/SP1342V3I11Y2023N31

чорвадорлар ҳаётида янгича ижтимоий муносабатларни, яъни кўчманчи чорвачилик 

хўжалик шаклини келтириб чиқарган. Сўнгги бронза даврида бир томондан иқлимнинг 

қуруқлашиб бориши ва бошқа томондан эса аҳоли сонининг кўпайиши натижасида 

уларнинг бир гуруҳи янги чорва яйловларини излаб, Ўрта Осиёнинг жанубий ерларидан 

ўтиб, Ҳиндистонгача кириб борган[1]. Минтақанинг турли жойларидан топиб 

ўрганилган бронза даври шимолий дашт маданиятига хос ёдгорликлардан топилган 

моддий ашёларга кўра, уларнинг кўчиш жараёни бир нечта босқичда ва йўналишда 

содир бўлган. 

Асосий қисм. Тошкент воҳасининг сўнгги бронза даври археологик 

ёдгорликлари ҳозирги Бўстонлиқ туманидаги Чимбойлиқ ва Сойлиқ қишлоқлари 

ўртасида жойлашган “Акром овул”да 1898 йилда Николаи томонидан амалга оширилган 

шурфлаш натижасида “Чимбойлиқ хазинаси” номи билан фанга кирган моддий 

ашёларни ўрганишдан бошланган[2]. Ўтган аср давомида бу даврга оид йигирмага яқин 

турли хил археология ёдгорликлар ўрганилган. 

Тошкент воҳасида ўрганилган бронза даврига оид барча археология 

ёдгорликларини Е.Е.Кузьмина умумлаштириб, уларни Срубная ва Андроново 

маданиятларига ажратган[1]. Тадқиқодчининг мазкур илмий қарашлари бўйича бронза 

даври чорвадорлар жамоасининг Тошкент воҳасига кириб келиши икки босқичда содир 

бўлганлигининг англаш мумкин. 

Сўнгги бронза даври ёдгорликлари асосан чорвачилик хўжалиги учун қулай 

бўлган тоғ ва тоғ олди ерларида жойлашган. Воҳанинг пастекислик қисмида мазкур 

даврга оид ёдгорликлар мавжуд эмас. Аҳоли яшаш уй-жойга эга бўлган маданий 

қатламли ёдгорликларнинг сони чекланган. Тошкент шаҳридан шимоли-шарқда 

Қорақамиш анҳори бошланиши яқинидаги Ёнариқ деган жойда мил. авв. II минг 

йилликнинг иккинчи ярми билан саналанган Серкали маконида чайласифат уйларнинг 

изи ва моддий ашёлар (сопол парчалари, бронза бумлар ва ҳайвон суяклари) 

топилган[3]. 2018 йилда Оҳангарон дарё воҳасида Қуюн ёдгорлигини олиб борилган 

қазиш ишларида Бургулик маданиятига оид маданий қатламида Андроново сополлари 

топилган [4] маданиятига оид қуйи маданий қатлами мутлақ даврлаштириш 

натижаларига кўра мил. авв. ХIV асрнинг охири-ХIII асрнинг бошлари билан 

саналанган[5]. Қуюн маконида аҳолининг яшаш жойидан далолат берадиган моддий 

ашёлар ҳозиргача аниқланмаган. 

Воҳадаги археология ёдгорликлари орасида қабр иншоотлар нисбатан 

кўпчиликни ташкил қилади. Андроново маданияти эгаларининг қабр иншоотлари 

тўғри тўртбурчак шаклида бўлиб, марҳумлар ён томони билан қўл ва оёқлар букилиб, 

ғужанак ҳолатда дафн қилинган. Марҳумлар билан бирга моддий ашёлар кўшиб 

кўмилган. Айрим қабрларда марҳумларни кремация, яъни майитни куйдириб, 

суякларини кўмиш одати ҳам мавжуд бўлган. 

1945 йилда Чотқол дарёсининг ўнг соҳилда жойлашган Обирахмат қишлоғида ер 

ишларини бажариш пайтида геолог Г.Г. Грушин тўрт дона билакузукни топган. Бу 

пайтда Чимбойлиқда текшириш ишларини олиб бораётган М.Э. Воронец ва Т. 

Мирғиёзовлар мазкур топилма жойини текшириб, устига тош терилган тўртта қабр-

қўрғони ўрганган. Уларнинг барчасида майитлар ёқиб, суяклари кўмилган. Қабр 

иншоотлардан бирининг юқориси қисми 5х5.5 м ўлчамли тўғри тўртбурчак шаклда 

бўлган. Унинг ичкарисида 0,30 см чуқурликда 1.9х3.4 м жой айлантириб тош териб 

чиқилган. Унинг ичкариси кул қолдиқлари, куйган одам суяклар ва қўшиб кўмилган 

буюмлар сақланган. Қабрларга қўйилган буюмлар бронзадан ясалган юлдузча шаклли 

мунчоқлар, икки дона сирти жигарранг нақшсиз сополлар ва икки дона конуссимон 

шохли билакузукдан иборат[6]. Топилмалар орасида билакузук муҳим аҳамиятга эга 

бўлиб, Чирчиқ дарёсининг юқори оқимидаги Искандар қишлоғидан топилган шундай 

билакузак намунаси мил. авв. ХII-ХI асрлар билан саналаган[7]. Фарғона водийсида 

Ўзган туманидан[8] ва Жиззахда Бахмалсойдан топилган[9]. Самарқанддаги Чакка 

қабридан топилган билакузуклар спиралсимон шохли бўлиб, Андроново 

маданиятининг Алакул босқичи намуналари билан қиёсланган[10]. Улар ўрганилган 

даврида мил. авв. XIV-XIII асрлар билан саналанган[11]. Чакка қабридан топилган 

билакузуклар Ўрта Осиёниг бошқа ҳудуларидан топилган намуналарига нисбатан бироз 

қадимийроқ саналиб, улар Андроново маданияти соҳибларининг жанубга кўчиши 

жараёни бир нечта босқичда ва йўналишда содир бўлганлигини аниқлашга асос бўлади. 

2009 йилнинг баҳорида А.А. Асқаров Оҳангарон туман Эртош қишлоғининг 

замонавий қабристонидан гўрков томонидан бронза даври дашт қабилаларига тегишли 

қабрдан оёқ-қўллари букилган ҳолатда кўмилган майитнинг бош томонидан чиққан 

иккита сопол буюм, бронза билакузук ва сирғалар ўрганган. Бу ерда майитларни ёқиб, 

суяклари дафн қилинган бошқа бир қабр ҳам аниқланиб, уни тадқиқотчи турклар 

даврига оид, деб ҳисоблаган[12]. Миллий археология маркази кичик илмий ходими Г.А. 

Мухторов мазкур ҳудудда олиб борган археологик дала текшириш ишлари давомида 

икки дона қуймашохли билакузни топиб олган. Улар Андроново маданиятига оид 

бузилган қабрлардан бирига тегишли моддий ашё бўлиши, табиий. 

Кремация дафн удуми Андроново маданиятининг Алакул босқичи аҳолиси 

орасида қисман учраган бўлса[13], Федоров босқичида бу удум бўйича дафн қилнган 

қабрлар сони кўпайган. Кейинчалик бу одат Карасук маданиятига мерос бўлиб ўтган[14] 

ва ўрта асрлар даврида туркий халқларда ҳам сақланиб қолган[15]. Бу дафн удуми 

Жанубий Урал орти ерларида, Шимолий ва Марказий Қозоғстонда, шунингдек, Ғарбий 

Сибирнинг айрим ҳудудларида бронза даврида яшаган аҳоли орасида кенг тарқалган.  

Жанубий Қозоғистон ҳудудидаги ўрганилган бронза даври Таутари қабрида 

марҳумларнинг кўпчилиги кремация одати билан дафн қилинган. Қабрлардан чиққан 

материаллар мил. авв. XIV-XIII асрлар билан саналанган [16]. Мазкур дафн иншоотлари 

Андроново маданиятига мансуб чорвадор жамоасининг жанубга кўчиш йўналишларини 

кўрсатиб беради. Н.А.Аванесованинг фикрига кўра кремация Андроново (Федоров) 

маданияти аҳолисининг жанубга кўчишининг археологик аломати ҳисобланиб, 

Шимолий Бақтрия (Бўстон VI) қабрларида[17] ва Бишкент маданиятига оид Илк Тулхар 

қабрида аниқланган [18]. Бўстон VI қабрларнинг тахминан 10% қисмида марҳумлар 

кремация одати бўйича дафн қилинган[19]. Умуман қадимги одамлар диний тасаввурда 

кремация маросимида олов марҳумнинг руҳини жаннатга олиб ўтиш пайтида ёвуз 

руҳлардан тозалаш, ҳимоя қилиш ва сеҳргарлик вазифаларини бажарган. Қадимги ҳинд 

эпоси “Ригведа”да қайд этилишига қараганда олов маъбуди Агни марҳумларнинг 

руҳини жинлардан тозалаб, нариги дунёсига олиб ўтиш вазифасини бажарган[20]. 

Бўстон VI қабристонида кремация ва ингумация одатлари бўйича кўмилган қабрларда 

марҳумлар билан бирга қўшиб кўмилган моддий ашёлар ўртасида сезиларли фарқ 

кузатилмаган. Бу ўз навбатида марҳумларнинг тириклик даврида ижтимоий жиҳатдан 

тенглигидан далолат беради. Бундай ҳолатда кремация аҳолининг ижтимоий мавқеи 

билан боғлиқ бўлмасдан, бошқа бир жиҳати, эҳтимол уларнинг жисмоний жиҳати билан 

боғлиқлигини кўрсатади. 

Хулоса. Умуман кремация одатига эга бўлган Андроново маданияти аҳолисининг 

кўчиш жараёнини кузатиш орқали Тошкент воҳасининг шимолий дашт ҳудуди 

чорвадор аҳалиси  ижтимоий-иқтисодий ва маданий тараққиётидаги ўрни 

масалаларига ойдинлик киритиш мумкин. Воҳанинг қулай табиий-географик шароити 

ва маъдан заҳираларига бойлиги чорвачилик хўжалигини юритган ва металлургиядан 

хабардор бўлган Андроново маданиятига оид аҳолининг яшаши учун қулай шароит 

бўлган. Лекин ўлканинг бронза даврига оид кам сонли археология ёдгорликлари бу ерда 

шимолий дашт ҳудудга хос алоҳида маданият ёки Андроново маданиятининг маълум 

тармоғи фаолият юритганлини инкор этади. Тошкент воҳасининг бу даврдаги 

ижтимоий-иқтисодий ҳаёти билан боғлиқ масалаларни унинг чекка жанубий-шарқида 

фаолият юритган Қайроқум маданияти асосида қисман ўрганиш мумкин. Ушбу 

маданият эгалари хўжалигида ўтроқ чорвачилик ва металл ҳунармадчилигининг 

аҳамияти юқори бўлган[21]. Металлургия Қорамозор тоғи мис конларига асосланган 

бўлиб, мил. авв. II минг йилликнинг иккинчи ярмида ўзлаштириш бошланган[22]. 

Чирчиқ ва Оҳангарон воҳаларининг юқори оқимида сўнгги бронза даврида яшаган 

аҳоли ҳаётида маҳаллий металл заҳираси қанчалик ўрни тутганлиги номаълум. 

Тошкент воҳаси ҳудудида ўрганилган тарқоқ археология ёдгорликлари ва 

улардан топилган моддий ашёлар ўлкада шимолий дашт ҳудудининг сўнгги бронза 

даври чорвадор жамоасининг ижтимоий-иқтисодий ва маданий ҳаёти билан боғлик 

масалаларни тўлалигича очиб бериш имкониятига эга эмас. Илк темир даврда воҳада 

вужудга келган Бургулик маданияти [23] кўп жиҳатдан сўнгги бронза даври 

жамоасининг маданий анъанасидан фарқ қилган. Сўнгги бронза даврида воҳанинг 

иқлими Қозоғистон ерларидан унчалик фарқ қилмасдан, бу ерда чорвадор аҳоли узоқ 

яшамасдан жанубга кетганлиги тўғрисидаги хулосани келтириб чиқаради.  

